
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.08.06 – “Gʻildirakli va gusenisali mashinalar va ularni ishlatish” 

(texnika fanlari)
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. O‘zbekiston Respublikasida o‘zini o‘zi band qilish tizimining kichik biznes va xususiy tadbirkorlik (KBXT) 
rivojiga ta’siri tadqiq etilgan. O‘zini o‘zi band qilish tizimining huquqiy-institutsional asoslari, rivojlanish dinamikasi, mavjud 
imkoniyatlari va amaliy cheklovlari tahlil qilingan. O‘zini o‘zi band qilishdan kichik biznes (KB)ga o‘tishning besh bosqichli 
mexanizmi, baholash ko‘rsatkichlari matritsasi hamda tadbirkorlik faolligi indeksi taklif etilgan. Shuningdek, raqamli profil, 
paketli moliyaviy ko‘mak, differensial qo‘llab-quvvatlash va natijadorlik monitoringini takomillashtirish yo‘nalishlari bayon 
etilgan.

Kalit so‘zlar: o‘zini o‘zi band qilish, kichik biznes, xususiy tadbirkorlik, mikrobiznes, tadbirkorlik faolligi, raqamli platforma, 
moliyaviy inklyuziya, mehnat bozori.

Аннотация. Исследовано влияние системы самозанятости на развитие малого бизнеса и частного 
предпринимательства (МБЧП) в Республике Узбекистан. Проанализированы правовые и институциональные 
основы системы самозанятости, динамика её развития, имеющиеся возможности и практические ограничения. 
Предложены пятиэтапный механизм перехода от самозанятости к малому бизнесу (МБ), матрица 
оценочных показателей и индекс предпринимательской активности. Кроме того, представлены направления 
совершенствования цифрового профиля, комплексной финансовой поддержки, дифференцированных мер 
содействия и мониторинга результативности.

Ключевые слова: самозанятость, малый бизнес, частное предпринимательство, микробизнес, 
предпринимательская активность, цифровая платформа, финансовая инклюзия, рынок труда.

Abstract. The impact of the self-employment system on the development of small business and private entrepreneurship 
(SBPE) in the Republic of Uzbekistan is examined. The legal and institutional foundations of the self-employment system, 
its development dynamics, existing opportunities, and practical constraints are analyzed. A five-stage mechanism for 
transitioning from self-employment to small business (SB), an assessment indicator matrix, and an entrepreneurial activity 
index are proposed. In addition, directions for improving digital profiling, integrated financial support, differentiated support 
measures, and performance monitoring are presented.

Keywords: self-employment, small business, private entrepreneurship, microbusiness, entrepreneurial activity, digital 
platform, financial inclusion, labor market.

K I R I S H
KBXT iqtisodiy o‘sish, bandlikni ta’minlash, aholi daromadlarini ko‘paytirish hamda hududiy bozorlarni tovar 

va xizmatlar bilan to‘ldirishning muhim omillaridan biri hisoblanadi. O‘zbekiston Respublikasi Milliy statistika 
qo‘mitasi ma’lumotlariga ko‘ra, 2025-yilda kichik tadbirkorlik subyektlarining mamlakat yalpi ichki mahsulotidagi 
ulushi 52,2 foizni, ular tomonidan ko‘rsatilgan xizmatlarning jami xizmatlar hajmidagi hissasi esa 56,7 foizni 
tashkil etgan [1]. Mazkur ko‘rsatkichlar KBning milliy iqtisodiyotdagi salmog‘ini, shuningdek, aholining mustaqil 
iqtisodiy faoliyatini tadbirkorlikka yo‘naltirish zaruratini asoslaydi.

Bu jarayonda o‘zini o‘zi band qilish fuqarolarning kasbiy ko‘nikma va mavjud resurslaridan foydalangan 
holda daromad topishi, norasmiy faoliyatini qonuniylashtirishi hamda biznes yuritish tajribasini shakllantirishiga 
imkon beruvchi soddalashtirilgan institutsional shakl sifatida namoyon bo‘ladi. O‘zbekiston Respublikasi 
Prezidentining 2020-yil 8-iyundagi PQ-4742-son qarori bilan o‘zini o‘zi band qilgan shaxslarni maxsus mobil 
ilova yoki soliq to‘lovchining shaxsiy kabineti orqali xabardor qilish tartibida ro‘yxatdan o‘tkazish mexanizmi 
joriy etilgan [2]. O‘zbekiston Respublikasi Vazirlar Mahkamasining 2020-yil 23-dekabrdagi 806-son qarorida 
esa ularning huquqiy maqomi, ro‘yxatdan o‘tish, daromad va xarajatlar hisobini yuritish, bank xizmatlaridan 
foydalanish hamda mehnat stajini shakllantirish tartibi belgilangan [3]. Natijada o‘zini o‘zi band qilish tizimi 
mehnat faoliyatini rasmiylashtirish bilan birga, mikrobiznesni boshlash uchun zarur dastlabki tashkiliy 
sharoitlarni ham yuzaga keltiradi.

Biroq ro‘yxatdan o‘tishning soddalashtirilishi o‘zini o‘zi band qilgan shaxsning barqaror tadbirkorlik 
subyektiga aylanishini o‘z-o‘zidan to‘liq ta’minlamaydi. Xalqaro mehnat tashkiloti (XMT) norasmiy iqtisodiy 
faoliyatni rasmiy iqtisodiy munosabatlar tizimiga o‘tkazish samaradorligi huquqiy tartibga solish, moliyaviy 
xizmatlar, ijtimoiy himoya, kasbiy tayyorgarlik va bozorga kirish vositalarining o‘zaro uyg‘unligiga bog‘liqligini 
e’tirof etadi [4]. OECD va Yevropa Komissiyasi tadqiqotlarida ham o‘zini o‘zi band qilish inklyuziv tadbirkorlikning 
muhim yo‘nalishi sifatida baholanib, moliyaviy resurslar, biznes ko‘nikmalari va tadbirkorlik infratuzilmasidan 
foydalanish imkoniyatlarini yanada kengaytirish zarurligi qayd etilgan [5]. Cowling va Woodenning empirik 
natijalari yakka tartibdagi o‘zini o‘zi band qilishning ish beruvchi tadbirkor maqomiga o‘tish uchun izchil 
rivojlantirilishi lozim bo‘lgan bosqich ekanligini ko‘rsatadi [6].

Shu jihatdan, O‘zbekistonda o‘zini o‘zi band qilish tizimidan KBXTni rivojlantirish vositasi sifatida samarali 
foydalanish dolzarb ilmiy-amaliy masala hisoblanadi. Shu nuqtayi nazardan, tadqiqot ishida ushbu tizimning 
institutsional, raqamli, moliyaviy va bozor imkoniyatlari tahlil qilinib, o‘zini o‘zi band qilgan shaxslarning 
mikrobiznesdan barqaror KB subyektiga bosqichma-bosqich o‘tishini ta’minlovchi tashkiliy-iqtisodiy 
mexanizmlarni takomillashtirish yo‘nalishlari asoslanadi.

M A V Z U G A  O I D  A D A B I Y O T L A R  S H A R H I
Ilmiy adabiyotlarda o‘zini o‘zi band qilish mustaqil daromad topish, mehnat bozoriga moslashish va 

tadbirkorlik faoliyatini boshlash shakli sifatida talqin etiladi. D. Margolis ushbu faoliyatning bir qismi shaxsiy 
tanlov va tadbirkorlik tashabbusiga, boshqa qismi esa yollanma ish o‘rinlari mavjudligi bilan bog‘liq sharoitlardan 
kelib chiqadigan zaruriy bandlikka asoslanishini ta’kidlaydi [7]. S. Jayachandranga ko‘ra, mikrotadbirkorlikning 
barqarorligi faoliyatni rasmiylashtirish bilan birga, moliyaviy resurslar, biznes ko‘nikmalari va bozorga kirish 
imkoniyatlariga ham bog‘liq [8].

M. Cowling va M. Wooden yakka tartibdagi o‘zini o‘zi band qilishning ish beruvchi tadbirkorlikka o‘tish 
jarayonida izchil rivojlantirilishi lozim bo‘lgan bosqich ekanligini aniqlagan [6]. J. Cieślik esa bunday 
shaxslarning biznesni kengaytirish salohiyatini kasbiy malaka, faoliyat davomiyligi va o‘sish strategiyasi 
asosida tabaqalashtirib baholashni taklif etadi [10].

XMT norasmiy faoliyatni rasmiylashtirish ro‘yxatga olish, moliyaviy ko‘mak, ijtimoiy himoya, kasbiy 
tayyorgarlik va biznes xizmatlarining o‘zaro uyg‘unligida amalga oshirilishi lozimligini qayd etadi [4]. OECD va 
Yevropa Komissiyasi esa o‘zini o‘zi band qilishni yoshlar, ayollar, ishsizlar hamda boshqa ijtimoiy guruhlarni 
iqtisodiy faoliyatga jalb etuvchi inklyuziv tadbirkorlik vositasi sifatida baholaydi [5].

Mahalliy olimlardan A. U. Tashpulatov o‘zini o‘zi band qilishning tadbirkorlik xususiyati va uni davlat 
tomonidan tartibga solish masalalarini yoritgan [10]. A. Latipov O‘zbekiston sharoitida kasbiy va moliyaviy 
savodxonlikni oshirish, maslahat xizmatlari hamda hududiy monitoringni yanada takomillashtirish zarurligini 
asoslagan [11]. Mavjud tadqiqotlarda o‘zini o‘zi band qilishdan KBga o‘tishni moliyalashtirish, raqamlashtirish, 
bozorga kirish, daromad barqarorligi va ish o‘rinlari yaratish mezonlari asosida baholovchi yaxlit mexanizmni 
yanada rivojlantirish imkoniyati mavjud. Mazkur ilmiy yo‘nalish ushbu maqolaning tadqiqot yo‘nalishini 
belgilaydi.

T A D Q I Q O T  M E T O D O L O G I YA S I
Tadqiqotda o‘zini o‘zi band qilish tizimining KBXT rivojiga ta’sirini baholashda tizimli, institutsional, qiyosiy 

va statistik tahlil, kontent-tahlil, tasniflash hamda mantiqiy umumlashtirish usullaridan foydalanildi. Axborot 
bazasini normativ-huquqiy hujjatlar, rasmiy statistika, xalqaro tashkilotlar hisobotlari va mavzuga oid ilmiy 
manbalar tashkil etdi. Tahlil jarayoni o‘zini o‘zi band qilishdan qonuniy faoliyat, barqaror daromad, mikrobiznes 
va KB subyektiga o‘tish bosqichlari izchilligida amalga oshirildi.

T A H L I L  V A  N A T I J A L A R
Rasmiy statistik ma’lumotlarning dinamik tahlili O‘zbekiston Respublikasida o‘zini o‘zi band qilish tizimining 

qisqa davr ichida sezilarli miqyosda kengayganini ko‘rsatadi. Milliy statistika qo‘mitasi ma’lumotlariga ko‘ra, 
o‘zini o‘zi band qilganlar soni 2020-yildagi 561,7 ming nafardan 2024-yilda 4 471,8 ming nafarga yetgan. 
Natijada mazkur ko‘rsatkich 4 yil davomida qariyb 8 barobarga oshib, uning o‘rtacha yillik o‘sish sur’ati taxminan 
68 foizni tashkil etgan. 2025-yil yakunida esa ko‘rsatkich 4 140,7 ming nafar miqdorida qayd etilgan [12]. 
Ushbu o‘zgarishlarni faqat bandlikning qisqarishi yoki kengayishi sifatida talqin qilish yetarli hisoblanmaydi, 
chunki statistik ko‘rsatkichga faoliyat turlari tarkibining yangilanishi, registr ma’lumotlarining aniqlashtirilishi, 
maqomning bekor qilinishi hamda ayrim shaxslarning yakka tartibdagi tadbirkorlikka o‘tishi ham ta’sir qilishi 
mumkin.

Shu bilan birga, o‘zini o‘zi band qilganlar sonining ko‘payishi ularning barchasi barqaror daromadga ega 
bo‘lganini yoki KB subyektiga aylanganini anglatmaydi. Ro‘yxatdan o‘tgan shaxslar soni tizimning qamrov 
darajasini ifodalasa-da, faoliyatning iqtisodiy natijadorligini to‘liq ochib bermaydi. Shu sababli tahlilda miqdoriy 
qamrov bilan bir qatorda faoliyat davomiyligi, oylik tushumlarning barqarorligi, takroriy mijozlar ulushi, 
elektron to‘lovlardan foydalanish, moliyalashtirish manbalariga kirish va tadbirkorlik maqomiga o‘tish kabi sifat 
ko‘rsatkichlari ham hisobga olinishi lozim.

KBning iqtisodiyotdagi umumiy ko‘rsatkichlari mazkur jarayonning rivojlanish salohiyatini tasdiqlaydi. 
Jumladan, 2025-yilda kichik tadbirkorlik subyektlari tomonidan yaratilgan mahsulot va xizmatlar hajmi 923 
514,6 mlrd so‘mni, ularning yalpi ichki mahsulotdagi ulushi 52,2 foizni tashkil etgan. Kichik tadbirkorlikning 
jami xizmatlar hajmidagi ulushi esa 56,7 foizga yetgan [1]. Mazkur ko‘rsatkichlar o‘zini o‘zi band qilishning KB 
rivojiga ta’sirini yanada aniqroq baholash uchun qo‘shimcha tahlil zarurligini ko‘rsatadi. Bunday bog‘liqlikni 
aniqlash uchun o‘zini o‘zi band qilgan shaxslarning qanchasi faoliyatini davom ettirgani, moliyalashtirishdan 
foydalangani va keyinchalik YTT, oilaviy korxona yoki mikrofirma maqomiga o‘tganini kuzatib boruvchi alohida 
ma’lumotlar bazasini shakllantirish maqsadga muvofiq.

Tadqiqot natijasida tizimning KBga ta’sirini baholash uchun 6 ta yo‘nalishdan iborat matritsa shakllantirildi. 
Unda har bir yo‘nalish bo‘yicha mavjud imkoniyat, amaliy cheklov va natijani o‘lchashga xizmat qiluvchi 
ko‘rsatkichlar o‘zaro bog‘langan (1-jadval).

1-jadval ma’lumotlari huquqiy rasmiylashtirish tizimning boshlang‘ich sharti bo‘lsa-da, barqaror biznes 
natijasini mustaqil ravishda ta’minlamasligini ko‘rsatadi. Masalan, raqamli ro‘yxatdan o‘tish tadbirkorlikka 
kirish xarajatlarini kamaytiradi, biroq faoliyatning elektron savdo va to‘lov tizimlariga integratsiyalashuvi uchun 
raqamli ko‘nikmalar ham talab etiladi. Xuddi shuningdek, mikrokredit olish imkoniyati boshlang‘ich kapital bilan 
bog‘liq ehtiyojlarni yumshatadi, ammo mablag‘dan samarali foydalanish biznes-reja, bozor talabi va moliyaviy 
intizomga bog‘liq bo‘lib qoladi. Demak, alohida qo‘llab-quvvatlash vositalari emas, balki ularning o‘zaro 
muvofiqlashtirilgan tizimi iqtisodiy o‘sishni ta’minlaydi.

1-jadval
O‘zini o‘zi band qilish tizimining KBga ta’sirini baholash matritsasi1

№ Yo‘nalish Aniqlangan imkoniyat Asosiy cheklov Baholash ko‘rsatkichlari
1. Huquqiy-

institutsional
Faoliyatni tez va 
kam xarajat bilan 
rasmiylashtirish

O‘zini o‘zi band qilish bilan YTT 
o‘rtasidagi o‘tish mezonlarini 
yanada aniqlashtirish zarurati

Faoliyat davomiyligi; YTT 
yoki mikrofirma maqomiga 

o‘tganlar ulushi
2. Raqamli 

infratuzilma
Ro‘yxatdan o‘tish, hisob 

yuritish va elektron 
to‘lovlardan foydalanish

Raqamli savodxonlik va 
platformalardan foydalanishdagi 
hududiy tafovutlarni qisqartirish 

zarurati

Elektron savdo ulushi; 
raqamli to‘lovlar 

chastotasi; faol profil 
ulushi

3. Moliyaviy ta’minot Boshlang‘ich kapital 
va asbob-uskunalarni 

moliyalashtirish 
imkoniyati

Garov, kredit tarixi va 
daromadni tasdiqlash bilan 

bog‘liq imkoniyatlarni yanada 
kengaytirish zarurati

Moliyalashtirishdan 
foydalanganlar ulushi; 
kredit qaytimi; kapital 

o‘sishi
4. Bozor 

integratsiyasi
Mijozlar bazasi va 
savdo kanallarini 

kengaytirish

Talab barqarorligini va doimiy 
buyurtmachilar bazasini 

kengaytirish zarurati

Takroriy mijozlar ulushi; 
tushum dinamikasi; savdo 

kanallari soni

1	  Muallif ishlanmasi

5. Inson kapitali Kasbiy bilim, biznes-
reja va boshqaruv 

ko‘nikmalarini 
rivojlantirish

Ta’lim hamda kasbiy yo‘l-yo‘riq 
ko‘rsatish va mentorlik xizmatlari 
qamrovini kengaytirish zarurati

Ta’limni yakunlash; 
sertifikatlash; mehnat 

unumdorligi

6. Ijtimoiy-iqtisodiy 
natija

Qonuniy daromad, 
ijtimoiy himoya va yangi 

bandlik imkoniyatlari

Daromad barqarorligi va ijtimoiy 
to‘lovlar uzluksizligini ta’minlash 

zarurati

Daromad barqarorligi; 
ijtimoiy soliq davomiyligi; 

yaratilgan ish o‘rinlari

O‘zini o‘zi band qilgan shaxslar qonunchilik doirasida amalga oshirishi mumkin bo‘lgan ishlar va xizmatlar 
tarkibidagi o‘zgarishlar tizimning rivojlanish yo‘nalishini baholashda muhim ahamiyatga ega. Xususan, 2026-
yil 1-yanvardan ruxsat etilgan faoliyat turlari ro‘yxati qayta ko‘rib chiqilib, ularning soni 106 tadan 72 taga 
maqbullashtirildi. Asosan yakka tartibdagi tadbirkorlik yoki ishlab chiqarish tusiga yaqin faoliyatlarning mazkur 
ro‘yxatdan chiqarilishi ko‘zda tutilgan [13] [2]. Mazkur o‘zgarish oddiy miqdoriy qisqarish emas, balki o‘zini o‘zi 
band qilish va tadbirkorlik maqomlari o‘rtasidagi iqtisodiy-huquqiy chegaralarni aniqlashtirish jarayoni sifatida 
baholanishi mumkin.

Tahlil asosida o‘zini o‘zi band qilish orqali KBni rivojlantirish mexanizmi 5 ta izchil bosqichga ajratildi: kirish 
shartlarini shakllantirish, iqtisodiy faoliyatni boshlash, daromadni barqarorlashtirish, faoliyat o‘sishini qo‘llab-
quvvatlash va maqbul biznes shaklini tanlash. Mazkur bosqichlar moliyaviy paket, raqamli profil, biznes ko‘magi 
va bozor aloqalari orqali o‘zaro muvofiqlashtiriladi.

1-rasmda o‘zini o‘zi band qilishdan KBga o‘tish to‘g‘ri chiziqli va avtomatik jarayon emasligi aks ettirilgan. 
Dastlab shaxs o‘z kasbiy salohiyati va mavjud resurslariga mos faoliyatni rasmiylashtiradi. Keyingi bosqichda 
mahsulot yoki xizmatning bozordagi talabga mosligi sinovdan o‘tadi. Faoliyat takroriy buyurtmalar, muntazam 
tushum va hisob yuritish amaliyoti bilan mustahkamlangandan so‘nggina uni kengaytirish masalasi yuzaga 
keladi. Shuning uchun kredit ajratish faoliyatning boshlanishiga emas, uning bozor barqarorligi va o‘sish 
ehtiyojiga muvofiqlashtirilishi maqsadga muvofiq.

Moliyaviy qo‘llab-quvvatlashning samaradorligi ham faqat ajratilgan kredit miqdori bilan baholanmasligi 
kerak. Kreditning qaytarilishi, asosiy vositalar qiymatining o‘sishi, tushum dinamikasi va moliyalashtirishdan 
keyingi faoliyat davomiyligi natijaviy mezon sifatida olinishi zarur. Rivojlanayotgan mamlakatlardagi 
mikrotadbirkorlikni o‘rgangan tadqiqotlarda kredit, biznes ta’limi va bozor omillarining ta’siri turli guruhlarda 
turlicha natija berishi aniqlangan [8]. Shu bois moliyaviy ko‘makni kredit, kafillik, sug‘urta, biznes-reja tuzish 
va kasbiy yo‘l-yo‘riq ko‘rsatish hamda mentorlik xizmatlaridan iborat yagona paket shaklida taqdim etish 
maqsadga muvofiq.

Raqamli ro‘yxatdan o‘tish tizimning ma’muriy jihatini soddalashtirgan bo‘lsa-da, uning keyingi bosqichi 
raqamli tadbirkorlik profilini shakllantirish bilan bog‘liq. Amaldagi tartib o‘zini o‘zi band qilgan shaxsga mobil ilova 
orqali daromad va xarajatlar hisobini ixtiyoriy yuritish hamda ushbu ma’lumotlardan kredit olishda foydalanish 
imkonini beradi [3]. Mazkur imkoniyat faoliyat turi, davomiyligi, tushumlar harakati, elektron to‘lovlar va bajarilgan 
buyurtmalarni birlashtiruvchi tadbirkorlik profiliga aylantirilsa, garov va an’anaviy kredit tarixi yetishmasligi bilan 
bog‘liq holatlarni qisman yumshatishi mumkin. Bunda ma’lumotlardan foydalanish shaxsning roziligi, axborot 
xavfsizligi va aniq baholash mezonlariga asoslanishi lozim (1-rasm).

1-rasm. O‘zini o‘zi band qilish orqali KBni rivojlantirish mexanizmi

Tadqiqotda o‘zini o‘zi band qilishdan KBga o‘tishning besh bosqichli yo‘lakchasi taklif etildi. Har bir 
bosqich keyingisiga o‘tish uchun zarur natija va nazorat ko‘rsatkichi bilan bog‘langan. Jumladan, rasmiylashuv 
bosqichida faol profil va faoliyat muddati, bozor sinovida buyurtmalar takroriyligi, barqarorlashuvda daromad 
oqimi va to‘lov intizomi, kengayishda kapital hamda savdo hajmining o‘sishi, yakuniy bosqichda esa tadbirkorlik 
maqomiga o‘tish yoki yangi ish o‘rni yaratish baholanadi.

2-rasmdagi yondashuv barcha o‘zini o‘zi band qilgan shaxslarni majburiy ravishda yollanma xodimlarga 
ega korxonaga aylantirishni nazarda tutmaydi. Faoliyatining xususiyati va shaxsiy maqsadlaridan kelib chiqib, 
ayrim subyektlar barqaror yakka faoliyatni davom ettirishi, boshqalari kooperatsiya yoki autsorsing asosida 
kengayishi, o‘sish salohiyatiga ega qismi esa YTT, oilaviy korxona yoki mikrofirma maqomiga o‘tishi mumkin. 
Shu sababli o‘tish mexanizmi umumiy majburiy talabga emas, iqtisodiy mezonlar va subyektning rivojlanish 
ehtiyojiga asoslanishi kerak (2-rasm).

2-rasm. O‘zini o‘zi band qilgan shaxsning KB subyektiga aylanish bosqichlari

Tahlil natijalarini hududlar va faoliyat turlari bo‘yicha umumlashtirish uchun tadbirkorlik faolligi indeksidan 
(TFI) foydalanish taklif etiladi. Indeks institutsional, raqamli, moliyaviy, bozor, kasbiy hamda ijtimoiy-iqtisodiy 
subindekslarni qamrab oladi:

bu yerda: TFIi — i-hudud yoki faoliyat turi bo‘yicha tadbirkorlik faolligining integral indeksi; zij - i-hudud 
yoki faoliyat turi bo‘yicha me’yorlashtirilgan subindeks; wj - tegishli yo‘nalishning vazn koeffitsenti; i — baholash 
birligi; j=1,2,…,6 — subindekslar tartib raqami;. Bunda zi1 — institutsional subindeks faoliyat davomiyligi va 
maqomga o‘tishni; zi2 — raqamli subindeks elektron savdo va to‘lovlarni; zi3 — moliyaviy subindeks kredit 
hamda kapital o‘sishi; zi4 — bozor subindeksi mijozlar va tushum dinamikasini; zi5 — kasbiy subindeks ta’lim 
hamda unumdorlikni; zi6 — ijtimoiy-iqtisodiy subindeks esa daromad; zi6 — ijtimoiy to‘lovlar va ish o‘rinlarini 
ifodalaydi. TFIi qiymatining oshishi tegishli hudud yoki faoliyat turida tadbirkorlik faolligi yuqoriligini ko‘rsatadi.

Taklif etilgan indeks hozircha konseptual-uslubiy model hisoblanadi. Uni empirik hisoblash uchun hududlar 
kesimida faoliyat davomiyligi, tushum, elektron savdo, kreditdan foydalanish, ijtimoiy soliq to‘lovlari, tadbirkorlik 
maqomiga o‘tish va yaratilgan ish o‘rinlari bo‘yicha mikroma’lumotlar talab etiladi. Mazkur ma’lumotlar to‘liq 
shakllantirilgach, indeks qiymatini hisoblash natijalarning ishonchliligini yanada oshirish imkonini beradi. Shu 
sababli dastlab ko‘rsatkichlar bazasi va ularni me’yorlashtirish tartibi ishlab chiqilishi, keyinchalik vaznlar 
ekspert baholash, entropiya yoki asosiy komponentlar usuli yordamida aniqlanishi lozim (3-rasm).

 
3-rasm. O‘zini o‘zi band qilish tizimi samaradorligini baholash modeli2

2	  Muallif ishlanmasi

Umumiy natija shuni ko‘rsatadiki, tizim samaradorligini faqat ro‘yxatdan o‘tgan shaxslar soni bilan baholash 
uning tadbirkorlik natijalarini to‘liq ifodalash imkonini bermaydi. Asosiy natijaviy ko‘rsatkichlar faoliyatning 
saqlanib qolishi, daromadning barqarorlashuvi, raqamli va moliyaviy xizmatlardan foydalanish, biznes 
maqomiga o‘tish hamda yangi ish o‘rinlari yaratishdan iborat bo‘lishi kerak. Shunday yondashuv o‘zini o‘zi 
band qilishni statistik bandlik shaklidan iqtisodiy salohiyati muntazam aniqlanadigan va KBga o‘sishi manzilli 
qo‘llab-quvvatlanadigan tizimga aylantirish imkonini beradi.

X U L O S A  V A  T A K L I F L A R
Tadqiqot natijalari O‘zbekistonda o‘zini o‘zi band qilish tizimi norasmiy iqtisodiy faoliyatni qonuniylashtirish 

va fuqarolarning tadbirkorlik tashabbuslarini ro‘yobga chiqarish uchun zarur boshlang‘ich sharoit yaratganini 
ko‘rsatdi. Masofadan ro‘yxatdan o‘tish, faoliyat hisobini yuritish, bank xizmatlaridan foydalanish va ijtimoiy 
soliq orqali mehnat stajini shakllantirish imkoniyatlari mazkur institutning amaliy ahamiyatini oshirgan [2], [3]. 
Natijada o‘zini o‘zi band qilganlar soni 2020-yildagi 561,7 ming nafardan 2024-yilda 4,47 mln nafarga yetgan 
[12].

Shu bilan birga, tizim qamrovining kengayishi uning barcha ishtirokchilari barqaror daromadga ega bo‘lgani 
yoki KBga o‘tganini to‘liq ifodalamaydi. Tadqiqotda ro‘yxatdan o‘tish o‘zini o‘zi band qilishning institutsional 
natijasi, faoliyat davomiyligi, daromad barqarorligi, bozor ulanishi va tadbirkorlik maqomiga o‘tish esa uning 
iqtisodiy natijasi sifatida ajratildi. Xalqaro tadqiqotlarda ham faoliyatni rasmiy maqomga o‘tkazish jarayonini 
moliyaviy xizmatlar, biznes ta’limi, ijtimoiy himoya va bozorga kirish vositalari bilan uyg‘unlashtirish zarurligi 
asoslangan [4], [8].

Aniqlangan natijalardan kelib chiqib, quyidagi takliflar ishlab chiqildi:
1. O‘zini o‘zi band qilgan shaxsning KB subyektiga aylanish bosqichlarini joriy etish. O‘zini o‘zi band 

qilgan shaxslarning faoliyat davomiyligi, tushum barqarorligi, mijozlar bazasi va elektron aylanmasiga qarab 
YTT, oilaviy korxona yoki mikrofirma maqomiga ixtiyoriy va bosqichma-bosqich o‘tish tartibini shakllantirish 
lozim.

2. Raqamli tadbirkorlik profilini yaratish. Soliq mobil ilovasida shaxsning faoliyat muddati, tushumlari, 
elektron to‘lovlari va moliyaviy intizomini aks ettiruvchi profilni uning roziligi asosida shakllantirish taklif etiladi. 
Mazkur profil kredit, subsidiya va kafillik ajratishda muqobil baholash vositasi bo‘lib xizmat qilishi mumkin.

3. Paketli moliyaviy ko‘makni yo‘lga qo‘yish. Qo‘llab-quvvatlash kredit bilan cheklanmasdan, 
mikromoliya, kafillik, sug‘urta, biznes-reja, kasbiy yo‘l-yo‘riq ko‘rsatish, mentorlik va marketpleysga ulash 
xizmatlarini birlashtirishi zarur. Moliyalashtirishning keyingi qismi tushum o‘sishi va faoliyat davomiyligi bilan 
bog‘langan holda ajratilishi maqsadga muvofiq.

4. Differensial qo‘llab-quvvatlash tizimini shakllantirish. Barqaror yakka faoliyatni davom ettiruvchilar, 
o‘sish salohiyatiga ega mikrotadbirkorlar va ijtimoiy himoyaga ehtiyoji yuqori guruhlar uchun alohida dasturlar 
ishlab chiqilishi lozim. Bu yondashuv o‘zini o‘zi band qilgan shaxslarning xususiyatlari va rivojlanish ehtiyojlariga 
mos qo‘llab-quvvatlash choralarini qo‘llash imkonini beradi.

5. Natijadorlik monitoringini takomillashtirish. Hududlar kesimida tizim samaradorligini ro‘yxatdan 
o‘tganlar soni bilan emas, balki faoliyat davomiyligi, daromad barqarorligi, raqamli savdo, moliyalashtirishdan 
foydalanish, KB maqomiga o‘tish va yaratilgan ish o‘rinlari asosida baholash tavsiya etiladi. Bunda tadqiqotda 
taklif etilgan tadbirkorlik faolligi indeksidan foydalanish mumkin.

Umuman, o‘zini o‘zi band qilish tizimini rivojlantirishning keyingi bosqichi uning miqdoriy qamrovini oshirish 
bilan birga, faoliyat sifatini yaxshilash va o‘sish salohiyatiga ega shaxslarni barqaror KBga yo‘naltirishga 
qaratilishi lozim. Shu asosda mazkur tizim bandlikni rasmiylashtirish vositasidan tadbirkorlik subyektlari 
bazasini kengaytiruvchi kompleks institutsional-iqtisodiy mexanizmga aylanishi mumkin.

